
Riżoluzzjoni tal-Parlament Ewropew dwar rabtiet eqreb bejn l-UE u l-Armenja u l-
ħtieġa ta’ ftehim ta’ paċi bejn l-Ażerbajġan u l-Armenja
(2024/2580(RSP))

Il-Parlament Ewropew,

– wara li kkunsidra l-Artikolu 49 tat-Trattat dwar l-Unjoni Ewropea,

– wara li kkunsidra l-Ftehim ta’ Sħubija Komprensiv u Msaħħaħ bejn l-UE u l-Armenja1,

– wara li kkunsidra l-istqarrija konġunta għall-istampa tat-13 ta’ Frar 2024 wara l-ħames 
Kunsill ta’ Sħubija bejn l-UE u l-Armenja,

– wara li kkunsidra r-Rapport dwar l-Implimentazzjoni tas-Sħubija dwar l-Armenja tat-
12 ta’ Frar 2024;

– wara li kkunsidra l-Pjan Direzzjonali tal-UE għall-Involviment mas-Soċjetà Ċivili fl-
Armenja għall-perjodu 2021-2027,

– wara li kkunsidra d-dikjarazzjoni tal-5 ta’ Ottubru 2023 mill-Prim Ministru tal-Armenja, 
Nikol Pashinyan, il-President tal-Kunsill Ewropew, Charles Michel, il-President ta’ 
Franza, Emmanuel Macron u l-Kanċillier tal-Ġermanja, Olaf Scholz,

– wara li kkunsidra d-dikjarazzjoni konġunta tal-5 ta’ Ottubru 2023 mill-President tal-
Kummissjoni, Ursula von der Leyen u l-Prim Ministru tal-Armenja, Nikol Pashinyan,

– wara li kkunsidra d-diskors tal-Prim Ministru tal-Armenja, Nikol Pashinyan fil-plenarja 
tal-Parlament Ewropew fis-17 ta’ Ottubru 2023,

– wara li kkunsidra d-digriet tal-Qorti Internazzjonali tal-Ġustizzja tas-17 ta’ Novembru 
2023 dwar l-applikazzjoni tal-Konvenzjoni Internazzjonali dwar l-Eliminazzjoni tal-
Forom Kollha ta’ Diskriminazzjoni Razzjali (L-Armenja vs L-Ażerbajġan),

– wara li kkunsidra d-Dikjarazzjoni ta’ Almaty tal-1991,

– wara li kkunsidra l-Artikolu 132(2) tar-Regoli ta’ Proċedura tiegħu,

A. billi r-relazzjonijiet bejn l-UE u l-Armenja huma bbażati fuq il-valuri komuni, bħad-
demokrazija, l-istat tad-dritt, id-drittijiet tal-bniedem u l-libertajiet fundamentali, u fuq 
interess komuni fl-impenn tal-Armenja fir-riformi ekonomiċi u politiċi kif ukoll fil-
kooperazzjoni reġjonali, inkluż fil-qafas tas-Sħubija tal-Lvant;

B. billi, wara r-rivoluzzjoni tal-2018, l-Armenja ppromwoviet b’mod kostanti l-valuri 
minquxa fit-Trattati tal-UE u, skont l-Indiċi tad-Demokrazija 2023 ta’ The Economist, 
hija l-aktar demokrazija b’saħħitha fir-reġjun;

1 ĠU L 23, 26.1.2018, p. 4.

https://eur-lex.europa.eu/legal-content/MT/TXT/?uri=CELEX:22018A0126(01)

C. billi l-Armenja wriet l-intenzjoni tagħha li tkompli tiżviluppa u tapprofondixxi s-sħubija 
u l-kooperazzjoni tagħha mal-UE, inkluż permezz ta’ relazzjonijiet bilaterali u fi ħdan 
il-qafas ta’ politika reġjonali tas-Sħubija tal-Lvant;

D. billi l-Kunsill ta’ Sħubija UE-Armenja ltaqa’ għall-ħames darba fi Brussell fit-13 ta’ 
Frar 2024; billi l-laqgħa kkonfermat l-interess u l-impenn reċiproċi tal-UE u l-Armenja 
biex isaħħu u japprofondixxu r-relazzjonijiet tagħhom abbażi ta’ valuri komuni; billi ż-
żewġ partijiet qablu li jagħtu bidu għal ħidma fuq Aġenda ta’ Sħubija ġdida bejn l-UE u 
l-Armenja, li tistabbilixxi prijoritajiet konġunti aktar ambizzjużi għall-kooperazzjoni 
fid-dimensjonijiet kollha;

E. billi l-Kummissjoni fil-5 ta’ Ottubru 2023 ħabbret aktar miżuri ta’ appoġġ għall-
Armenja, inkluż EUR 5.25 miljun oħra f’assistenza ta’ emerġenza, aktar finanzjament 
għall-programm EU4Peace, programmi annwali addizzjonali maħsuba għall-appoġġ 
baġitarju, assistenza teknika biex jiġu indirizzati kwistjonijiet bħas-sikurezza tal-ajru u 
s-sikurezza nukleari, u l-pjan ekonomiku u ta’ investiment biex jiġu appoġġjati l-
infrastruttura, il-protezzjoni soċjali u s-soluzzjonijiet tal-enerġija sostenibbli;

F. billi l-Armenja għadha qed tiffaċċja sfidi ekonomiċi kritiċi minkejja li għamlet progress 
sinifikanti fir-riformi makroekonomiċi u strutturali; billi l-ekonomija tal-Armenja 
għadha fil-biċċa l-kbira dipendenti mir-Russja, b’din tal-aħħar tirrappreżenta madwar 
35 % tal-kummerċ barrani tal-Armenja; billi r-Russja għad għandha aċċess għal prodotti 
ristretti tal-UE permezz ta’ ktajjen tal-provvista li jgħaddu minn pajjiżi terzi, inkluża l-
Armenja; billi, wara l-introduzzjoni tas-sanzjonijiet tal-UE fuq ir-Russja, l-
esportazzjonijiet Armeni lejn ir-Russja ttriplaw fl-2022 u rduppjaw bejn Jannar u 
Awwissu 2023;

G. billi l-Armenja ffriżat il-parteċipazzjoni tagħha fl-Organizzazzjoni tat-Trattat dwar is-
Sigurtà Kollettiva (CSTO) immexxija minn Moska wara n-nuqqas ta’ rieda tar-Russja li 
tiddefendi lill-Armenja quddiem l-aggressjoni tal-Ażerbajġan; billi l-eluf ta’ suldati 
Russi li għadhom stazzjonati fuq art Armena u t-theddid militari mill-Ażerbajġan 
għadhom jheddu s-sigurtà tal-Armenja;

H. billi l-Armenja rrikonoxxiet l-integrità territorjali tal-Ażerbajġan f’diversi okkażjonijiet, 
inkluż permezz tad-dikjarazzjoni konġunta tal-5 ta’ Ottubru 2023 mill-Prim Ministru 
Pashinyan mal-President tal-Kunsill Ewropew Charles Michel, il-President ta’ Franza 
Macron u l-Kanċillier tal-Ġermanja Scholz, iżda l-Ażerbajġan ma rreċiprokax;

I. billi, minkejja n-negozjati ta’ paċi mmexxija mill-President Michel, l-Ażerbajġan nieda 
offensiva fid-19 ta’ Settembru 2023 li wasslet għall-eżodu ta’ kważi l-popolazzjoni 
kollha tan-Nagorno-Karabakh fi ftit jiem biss; billi l-Armenja laqgħet aktar minn 
100 000 persuna spostati bil-forza min-Nagorno-Karabakh; billi l-Armenja wegħdet li 
tintegra bis-sħiħ lir-rifuġjati tan-Nagorno-Karabakh, iżda l-pajjiż la għandu fondi u 
lanqas pjan komprensiv fit-tul biex jirrispondi b’mod adegwat għall-ħtiġijiet tar-
rifuġjati;

J. billi l-eżodu tal-Armeni kien preċedut minn għexieren ta’ snin ta’ diskors ta’ mibegħda 
premeditat u ġesti mit-tmexxija tal-Ażerbajġan, inkluż il-President Aliyev, diretti lejn l-
Armeni etniċi; billi l-“Park tat-Trofej Militari” f’Baku, li juri lill-Armeni b’mod 
derogatorju, flimkien ma’ dikjarazzjonijiet xewwiexa kkalkulati, komplew 

japprofondixxu l-biża’ ta’ attakki u spostament bil-forza fost l-Armeni tan-Nagorno-
Karabakh;

K. billi fis-17 ta’ Novembru 2023 il-Qorti Internazzjonali tal-Ġustizzja ordnat lill-
Ażerbajġan jiżgura li l-persuni li telqu min-Nagorno-Karabakh wara d-19 ta’ Settembru 
2023 u li jixtiequ jirritornaw, u dawk li baqgħu fin-Nagorno-Karabakh u li jixtiequ 
jitilqu, ikunu jistgħu jagħmlu dan b’mod sikur u mingħajr xkiel u jkunu ħielsa mill-użu 
ta’ forza jew intimidazzjoni li jistgħu jġegħluhom jaħarbu;

L. billi ħafna siti u artefatti ta’ wirt kulturali Armeni li jinsabu fin-Nagorno-Karabakh, bħal 
knejjes, ċimiterji u khachkars (lapidi Armeni) jinsabu taħt theddida li jiġu vandalizzati, 
meqruda jew mibdula sabiex jitħassru t-traċċi tal-istorja Armena, kif kien il-każ tas-siti 
ta’ wirt Armeni f’reġjun ieħor tal-Ażerbajġan, jiġifieri Nakhichevan;

M. billi l-Prim Ministru Pashinyan u l-President tal-Ażerbajġan Aliyev iltaqgħu fi Munich 
fis-17 ta’ Frar 2024, bil-medjazzjoni tal-Kanċillier Ġermaniż Olaf Scholz, għall-ewwel 
darba mill-attakk tal-Ażerbajġan fuq in-Nagorno-Karabakh f’Settembru 2023;

N. billi l-Prim Ministru Pashinyan ikkummenta fil-15 u s-16 ta’ Frar 2024 li l-Ażerbajġan 
kien irrifjuta l-aħħar proposti tal-Armenja dwar id-delimitazzjoni/id-demarkazzjoni tal-
fruntieri u kkondivida l-analiżi tiegħu li l-Ażerbajġan jista’ jkun qed iħejji biex iniedi 
“operazzjonijiet militari f’xi żoni tal-fruntiera bl-għan li jibdilhom fi gwerra fuq skala 
kbira kontra r-Repubblika tal-Armenja”;

O. billi, anke jekk l-irduppjar previst tal-provvisti tal-gass tal-Ażerbajġan lejn l-UE se 
jgħaddi, biex b’hekk il-volum jitla’ għal 20 biljun metru kubu sal-2027, is-sehem tal-
gass tal-Ażerbajġan fis-suq tal-UE xorta waħda jkun inqas minn 4 %; billi l-UE hija l-
akbar suq tal-esportazzjoni tal-Ażerbajġan, li jagħmel lill-Ażerbajġan ħafna aktar 
dipendenti fuq l-UE milli viċi versa; billi f’Novembru 2022, l-Ażerbajġan ħabbar ftehim 
ma’ Gazprom biex jixtri gass Russu għall-konsum tiegħu stess sabiex jillibera l-kapaċità 
tal-esportazzjoni lejn l-UE, u b’hekk idgħajjef l-intenzjoni tal-UE li ma tiffinanzjax il-
gwerra ta’ aggressjoni tar-Russja kontra l-Ukrajna;

P. billi t-tieni laqgħa ministerjali tal-Kunsill Konsultattiv dwar l-Enerġija Ekoloġika bejn l-
UE u l-Ażerbajġan saret f’Baku fl-1 ta’ Marzu 2024; billi l-Kummissarju Simson, fid-
diskors tagħha, irreferiet għall-Ażerbajġan bħala “sieħeb tal-enerġija fdat u affidabbli”, 
filwaqt li enfasizzat li l-UE “dejjem rat fl-Ażerbajġan sieħeb fdat” u li “l-impenn tal-UE 
għall-Ażerbajġan huwa fit-tul”;

Q. billi l-Ażerbajġan kellu elezzjoni Presidenzjali ta’ konvenjenza oħra fis-7 ta’ Frar 2024; 
billi r-reġim ta’ Aliyev reċentement illimita l-libertà tal-espressjoni saħansitra aktar, u 
mexxa mewġa ta’ arresti ta’ difensuri tad-drittijiet tal-bniedem u ġurnalisti indipendenti 
minn Novembru 2023, li l-biċċa l-kbira tagħhom għadhom qed jiġu detenuti fuq akkużi 
foloz; billi dak li tħalla mill-media indipendenti, is-soċjetà ċivili u l-ilħna kritiċi fil-
pajjiż ġie mfixkel kompletament bħala konsegwenza ta’ dawn l-aħħar attakki;

1. Jilqa’ l-aspirazzjonijiet Ewropej tal-Armenja u r-rieda tagħha li tkun eqreb tal-Unjoni 
Ewropea; ifaħħar l-aġenda ta’ riforma ambizzjuża tal-Armenja u r-reżiljenza tad-
demokrazija tagħha fl-aktar żminijiet diffiċli, minkejja t-theddid għas-sigurtà li għaddej 
bħalissa; jesprimi l-appoġġ ċar tiegħu għat-tisħiħ tar-relazzjonijiet bejn l-UE u l-

Armenja u l-iżvilupp kontinwu ta’ rabtiet aktar mill-qrib, fl-oqsma kollha, abbażi tal-
ħtiġijiet tal-Armenja;

2. Jilqa’, f’dan ir-rigward, l-eżiti tal-ħames laqgħa tal-Kunsill ta’ Sħubija bejn l-UE u l-
Armenja; jappella għall-iżvilupp rapidu tal-aġenda ta’ sħubija bejn l-UE u l-Armenja li 
għadha kif tħabbret, u jħeġġeġ biex l-aġenda tinkludi impenji ambizzjużi dwar id-
djalogu politiku u r-riforma, id-demokrazija, l-istat tad-dritt u d-drittijiet tal-bniedem, il-
kooperazzjoni ekonomika, kummerċjali u settorjali, il-liberalizzazzjoni tal-viża, is-
sostenibbiltà u t-tranżizzjoni ekoloġika, id-drittijiet tan-nisa, u d-drittijiet tar-rifuġjati u 
minoranzi oħra; jistieden lill-Kummissjoni tiżgura l-involviment sinifikanti tas-soċjetà 
ċivili Armena fl-iżvilupp tal-aġenda l-ġdida;

3. Jistieden lill-Kummissjoni u lill-Kunsill jiżguraw vjaġġar mingħajr viża għall-Armeni 
billi jniedu d-djalogu dwar il-liberalizzazzjoni tal-viża mingħajr dewmien; jinnota li l-
ivvjaġġar mingħajr viża se jrawwem u jinkoraġġixxi l-kuntatt fost il-persuni bejn l-
Armenja u l-Istati Membri tal-UE;

4. Jistieden lill-Kummissjoni u lill-Istati Membri jżidu l-isforzi tagħhom biex jikber l-
involviment bejn il-pari bejn l-Armenja u l-Istati Membri u l-istituzzjonijiet tal-UE 
sabiex jiġi żgurat li l-ġenerazzjoni li jmiss ta’ Armeni diġà tgawdi l-benefiċċji tal-
integrazzjoni Ewropea;

5. Jistieden lill-Kummissjoni u lill-Istati Membri jiżviluppaw integrazzjoni ekonomika 
aktar profonda mal-Armenja inkluż permezz tal-Klassifikazzjoni tal-Attivitajiet u tan-
Nefqa għall-Protezzjoni Ambjentali; jenfasizza li t-tisħiħ tar-relazzjonijiet ekonomiċi se 
jsaħħaħ il-kapaċità tal-Armenja li titbiegħed mid-dipendenza ekonomika sproporzjonata 
attwali tagħha fuq ir-Russja; jistieden lill-Armenja tiġġieled l-evażjoni tas-sanzjonijiet 
tal-UE kontra r-Russja;

6. Jistieden lill-UE ssaħħaħ ir-rabtiet mal-Armenja billi tibni infrastruttura diġitali u tal-
enerġija, tinvesti fir-relazzjonijiet tal-enerġija, u ssaħħaħ il-kapaċità tal-pajjiż li 
jiġġieled id-diżinformazzjoni u forom oħra ta’ theddid ibridu li ġej minn atturi 
awtokratiċi fir-reġjun;

7. Jilqa’ l-miżuri ta’ appoġġ ulterjuri għall-Armenja mħabbra mill-Kummissjoni fil-5 ta’ 
Ottubru 2023, inkluż il-pjan ekonomiku u ta’ investiment għall-investimenti fl-
infrastruttura, il-protezzjoni soċjali u s-soluzzjonijiet tal-enerġija sostenibbli; jappella, 
għal dak l-għan, għall-applikazzjoni tal-prinċipju “la tagħmilx ħsara sinifikanti” fl-
investimenti fl-infrastruttura;

8. Jilqa’, barra minn hekk, l-adozzjoni mill-Armenja ta’ strateġija ta’ żvilupp fit-tul 
b’emissjonijiet baxxi fit-28 ta’ Diċembru 2023, u jħeġġeġ bil-qawwa lill-Armenja 
tkompli żżid l-ambizzjonijiet klimatiċi tagħha sabiex tallinja ruħha mal-miri tal-UE;

9. Jilqa’ d-deċiżjoni tal-Armenja sabiex tirratifika l-Istatut ta’ Ruma tal-Qorti Kriminali 
Internazzjonali;

10. Ifaħħar il-parteċipazzjoni attiva tal-Armenja fil-qafas tas-Sħubija tal-Lvant; jinnota li l-
Ukrajna, il-Moldova u l-Georgia issa ngħataw status ta’ kandidat tal-UE; jitlob, 
għalhekk, li jsir rieżami kostruttiv tal-qafas tas-Sħubija tal-Lvant sabiex jinżammu l-



PE760.475v01-00 6/8 RE\1298562MT.docx

MT

objettivi filwaqt li jiġi żgurat li l-qafas ikun adattat għall-iskop tiegħu fil-kuntest tad-
dinamika li qed tinbidel tal-membri tiegħu u tingħata prijorità lil dawk li jirrispettaw il-
valuri u l-prinċipji tal-UE;

11. Itenni l-kundanna tiegħu tal-kampanja militari tal-Ażerbajġan ta’ Settembru 2023 kontra 
n-Nagorno-Karabakh; jissottolinja li dan l-attakk wassal għal eżodu immedjat ta’ 
Armeni etniċi lejn l-Armenja, li huwa ekwivalenti għal tindif etniku kif definit mill-
Kunsill tas-Sigurtà tan-NU u bħala tali jmur kontra d-dritt internazzjonali; jappella 
għall-implimentazzjoni sħiħa, immedjata u effettiva tad-digrieti tal-Qorti Internazzjonali 
tal-Ġustizzja fil-każ dwar l-applikazzjoni tal-Konvenzjoni Internazzjonali dwar l-
Eliminazzjoni tal-Forom Kollha ta’ Diskriminazzjoni Razzjali (L-Armenja vs L-
Ażerbajġan),

12. Jikkundanna d-dikjarazzjonijiet xewwiexa kontinwi mill-uffiċjali tal-Ażerbajġan, inkluż 
il-President Aliyev, li jiddegradaw l-etniċità Armena u jqajmu dubji dwar l-integrità 
territorjali tal-Armenja;

13. Jilqa’ l-EUR 5.5 miljun addizzjonali f’għajnuna umanitarja tal-UE biex jiġu appoġġjati 
l-Armeni ta’ Karabakh spostati mir-reġjun tan-Nagorno-Karabakh wara l-ispostament 
tal-massa tagħhom fl-2023; jistieden lill-Kummissjoni u lill-Istati Membri jimpenjaw 
ruħhom biex jipprovdu appoġġ umanitarju u tekniku fit-tul lill-Armenja f’dan ir-
rigward, peress li għad hemm sfidi sostanzjali ta’ riżorsi u ppjanar, kif ukoll riskju 
sinifikanti ta’ faqar u frizzjonijiet soċjali jekk ir-rifuġjati ma jiġux akkomodati b’mod 
adegwat u integrati soċjoekonomikament; iħeġġeġ lill-Armenja tiżviluppa pjan artikolat 
bis-sħiħ u fit-tul li jindirizza l-akkomodazzjoni, l-integrazzjoni fis-suq tax-xogħol u s-
servizzi soċjali għall-persuni li kienu sfurzati joħorġu min-Nagorno-Karabakh;

14. Jilqa’ l-preżenza msaħħa tal-Missjoni ta’ persuni ċivili tal-UE fl-Armenja (EUMA); 
jiddispjaċih dwar l-okkorrenza ta’ ksur tal-waqfien mill-ġlied, l-aktar reċenti fosthom li 
wassal għall-mewt ta’ erba’ suldati Armeni f’idejn l-Ażerbajġan fl-hekk imsejħa 
“operazzjoni ta’ vendetta” fit-13 ta’ Frar 2024 wara li ndarab suldat tal-Ażerbajġan; 
jesprimi tħassib serju dwar rapporti ta’ “forzi taż-żamma tal-paċi” Russi li jipprevjenu 
lill-osservaturi tal-EUMA milli jidħlu f’Nerkin Hand fil-Provinċja ta’ Syunik tan-
Nofsinhar tal-Armenja;

15. Jissottolinja l-appoġġ sod tiegħu għall-indipendenza, is-sovranità, l-integrità territorjali 
u l-invjolabbiltà tal-fruntieri tal-Armenja; jisħaq ukoll li l-Armenja għandha d-dritt li 
tirrifjuta suġġerimenti ta’ kuritur li jgħaqqad l-Ażerbajġan kontinentali ma’ 
Nakhchivan, u li għandu jiġi kkontrollat minn truppi tal-fruntiera Russi u mingħajr 
kontrolli doganali jew fil-fruntieri Armeni; jinsab imħasseb ħafna dwar il-pożizzjoni 
ostili kontinwa tal-Ażerbajġan lejn l-Armenja, għax tqajjem tħassib ta’ vjolenza mill-
ġdid; iħeġġeġ lill-Ażerbajġan jafferma r-rikonoxximent inekwivoku tiegħu rigward l-
integrità territorjali tal-Armenja, f’konformità mad-Dikjarazzjoni ta’ Almaty tal-1991;

16. Jinsisti fuq l-importanza li jiġu stabbiliti paċi u stabbiltà dejjiema fil-Kawkasu tan-
Nofsinhar; jitlob, f’dan ir-rigward, li jitkomplew in-negozjati bejn l-Armenja u l-
Ażerbajġan dwar il-kwistjonijiet pendenti kollha, bl-għan li jiġi konkluż ftehim ta’ paċi 
sostenibbli u komprensiv; jilqa’ l-laqgħa l-aktar reċenti bejn il-Prim Ministru Pashinyan 
u l-President Aliyev fil-marġini tal-Konferenza ta’ Munich dwar is-Sigurtà fis-17 ta’ 

Frar 2024; jilqa’ l-pożizzjoni tal-Armenja li tinnegozja in bona fede lejn paċi 
sostenibbli, inkluż permezz ta’ diversi proposti bħall-ftuħ ta’ konnessjonijiet tat-trasport 
reġjonali mal-proġett Crossroads of Peace; iħeġġeġ lill-Kummissjoni u lill-Kunsill 
jiżguraw il-kapaċità tal-UE li tkompli tappoġġja b’mod kredibbli u effettiv in-negozjati 
għall-paċi;

17. Jistieden lill-Kummissjoni tivvaluta mill-ġdid b’mod urġenti l-arkitettura diplomatika u 
ta’ sigurtà tal-UE u l-konfigurazzjonijiet ġeopolitiċi fir-reġjun usa’ tal-Kawkasu tan-
Nofsinhar fid-dawl tal-fatti l-ġodda fuq il-post u l-interessi ta’ pajjiżi bħar-Russja, it-
Turkija u l-Iran, iżda wkoll li tiżviluppa strateġija b’reazzjoni għat-tendenza li qed 
tikber tar-reġimi awtokratiċi li jwarrbu l-isforzi diplomatiċi u minflok jużaw forza 
militari vjolenti;

18. Jilqa’ d-deċiżjoni tal-Armenja li tiffriża l-parteċipazzjoni tagħha fl-Organizzazzjoni tat-
Trattat dwar is-Sigurtà Kollettiva u tfittex arkitettura tas-sigurtà aktar affidabbli; 
jappoġġja d-deċiżjoni tal-Armenja li titlob lill-Federazzjoni Russa tirtira l-gwardji tal-
fruntiera tas-servizz sigriet tagħha mill-ajruport nazzjonali tagħha;

19. Jisħaq li n-nuqqas ta’ rispons xieraq mill-UE għall-vjolenza tal-Ażerbajġan kemm fl-
2020 kif ukoll fl-2023 ħoloq preċedent detrimentali; itenni l-istedina tiegħu lill-
Kummissjoni biex tippreżenta rivalutazzjoni ġenerali tar-relazzjonijiet tal-UE mal-
Ażerbajġan; jisħaq li l-UE jeħtiġilha tagħmilha ċara lill-President tal-Ażerbajġan li 
kwalunkwe ksur fit-territorju tal-Armenja se jkollu l-akbar konsegwenzi; itenni t-talba 
tiegħu għal sanzjonijiet immirati kontra l-uffiċjali tal-gvern f’Baku responsabbli għal 
diversi okkorrenzi ta’ ksur ta’ waqfien mill-ġlied u abbużi tad-drittijiet tal-bniedem fin-
Nagorno-Karabakh;

20. Jisħaq li dan l-aħħar episodju ta’ aggressjoni militari tal-Ażerbajġan huwa eżempju ċar 
ta’ kif l-approċċ ipokrita li l-UE tadotta fil-konfront ta’ xi reġimi awtokratiċi, jiġifieri li 
filli tikkritika n-nuqqas ta’ rispett tagħhom tad-drittijiet tal-bniedem u d-diplomazija 
paċifika u filli tħabbar ftehimiet mingħajr kundizzjonijiet fil-qasam tal-enerġija, 
idgħajjef kwalunkwe influwenza li l-UE tixtieq li jkollha biex tiskoraġġixxi l-azzjoni 
militari jew tinkoraġġixxi d-demokratizzazzjoni bażika f’dawn il-pajjiżi;

21. Itenni t-talba tiegħu għas-sospensjoni tal-Memorandum ta’ Qbil dwar Sħubija Strateġika 
fil-Qasam tal-Enerġija mal-Ażerbajġan, peress li d-dipendenza fuq reġimi awtokratiċi 
biex jiġu indirizzati l-ħtiġijiet tal-enerġija tal-UE mhijiex biss moralment dubjuża iżda 
wkoll politikament insostenibbli jekk l-UE ġenwinament tixtieq ittemm id-dipendenza 
enerġetika tagħha fuq reġimi awtokratiċi;

22. Jieħu nota li saret it-tieni laqgħa ministerjali tal-Kunsill Konsultattiv dwar l-Enerġija 
Ekoloġika bejn l-UE u l-Ażerbajġan f’Baku fl-1 ta’ Marzu 2024 u jiddispjaċih ħafna li 
l-Kummissarju Simson irreferiet għall-Ażerbajġan bħala “sieħeb tal-enerġija fdat u 
affidabbli”; jistieden lill-Kummissarju Simson tiddibatti mal-Parlament is-sejħa tiegħu 
għas-sospensjoni tal-Memorandum ta’ Qbil dwar Sħubija Strateġika fil-Qasam tal-
Enerġija mal-Ażerbajġan qabel tmiem il-leġiżlatura;

23. Jistieden lill-Kummissjoni tiżgura li s-sitwazzjoni terribbli tad-drittijiet tal-bniedem fl-
Ażerbajġan tingħata prijorità fin-negozjati tagħha mal-pajjiż; jinsab imħasseb ħafna 
dwar iż-żieda reċenti fid-detenzjonijiet ta’ ġurnalisti u difensuri tad-drittijiet tal-

bniedem fl-Ażerbajġan; jinsisti li relazzjonijiet kummerċjali aktar mill-qrib mal-
Ażerbajġan jistgħu jkomplu jiġu sostnuti biss jekk l-Ażerbajġan itejjeb b’mod 
sinifikanti r-rekord tad-drittijiet tal-bniedem tiegħu u jirrilaxxa lil dawk kollha li jinsabu 
l-ħabs b’mod inġust, inklużi Dr Gubad Ibadoghlu, Ulvi Hasanli, Sevinc Vaqifgizi, Aziz 
Orujov, Rufat Muradli, Hafiz Babali, Mahammad Kekalov, Nargiz Absalamova u Tofig 
Yagublu;

24. Jagħti istruzzjonijiet lill-President tiegħu biex tgħaddi din ir-riżoluzzjoni lill-Kunsill, 
lill-Kummissjoni, lill-Viċi President tal-Kummissjoni/Rappreżentant Għoli tal-Unjoni 
għall-Affarijiet Barranin u l-Politika ta’ Sigurtà, lis-Servizz Ewropew għall-Azzjoni 
Esterna, lill-gvernijiet u lill-parlamenti tal-Istati Membri, lill-President, lill-Prim 
Ministru, lill-Gvern u lill-Parlament tal-Armenja, kif ukoll lill-President, lill-Gvern u 
lill-Parlament tal-Ażerbajġan.


